
Yfirlýsing  

 um gjöf til Háskóla Íslands í tilefni af 100 ára afmæli Háskóla Íslands. 

 

Háskóli Íslands var stofnaður 17. júní árið 1911. Með tilkomu háskólans voru í fyrsta sinn 
sköpuð skilyrði til almennrar vísindastarfsemi hér á landi. Tilkoma skólans markaði tímamót í 
sögu þjóðarinnar, í menningarlífi hennar og rannsóknastarfsemi og í þá öld sem liðin er frá 
stofnun hans hefur hann verið grunnundirstaða æðri menntunar í landinu, verið skóli allrar 
þjóðarinnar og máttarstólpi þess þekkingarsamfélags sem einkennir íslensku þjóðina í dag.  

Því hafa Ríkisstjórn Íslands og Alþingi ákveðið að heiðra Háskóla Íslands á þessum 
tímamótum með stofnun Aldarafmælissjóðs Háskóla Íslands.  Stofnframlag í sjóðinn á 
afmælisárinu 2011 er 150 milljónir króna.   

Sérstakur starfshópur skipaður fulltrúum frá Alþingi, forsætisráðuneytinu, 
fjármálaráðuneytinu, mennta- og menningarmálaráðuneytinu og Háskóla Íslands verður settur 
á fót og mun meta og gera tillögur um framlög til rannsókna í Aldarafmælissjóðinn á árunum 
2012 til 2020.  Markmið sjóðsins er að efla rannsóknir og nýsköpun sem nýtast muni til 
uppbyggingar atvinnulífs og verðmætasköpunar í þágu íslensks samfélags og þjóðar.    

Við mat á árlegu framlagi í sjóðinn verður höfð hliðsjón af því hvernig miðar í sókn Háskóla 
Íslands að markmiðum, eins og þau eru sett fram í stefnu skólans og í samræmi við áætlun um 
jöfnuð í ríkisfjármálum á framangreindu tímabili.  

Háskóli Íslands vinnur að því að efla rannsóknir og nýsköpunarstarfsemi til þess að tryggja 
framþróun og vöxt í íslensku samfélagi m.a. með eftirfarandi markmið að leiðarljósi:  

Að fylgja eftir stefnu Vísinda- og tækniráðs, en þar er hvatt til þess að byggja upp mennta- og 
vísindakerfi sem er í fremstu röð meðal þjóða og starfar í nánum tengslum við atvinnulíf.  

Að styrkja grundvöll kennslu, rannsókna og fræðiiðkana í landinu öllu og byggja með 
skipulegum hætti upp starfsemi sem miðar að því að nýta, afla og miðla þekkingu. 

Að háskólastarfsemi þjóni því markmiði að efla og rækta íslenska menningu, íslenska tungu 
og menningararf. 

Það er von Ríkisstjórnar Íslands og Alþingis að aldarafmælisgjöfin efli vísindastarf í Háskóla 
Íslands og verði honum og þjóðinni allri til heilla.   

 


